
Naalakkersuisut UKA2017mut eqqumiitsuliortut suliaminnik pilersitsilertuinissaanut 

aningaasanik inatsimmit tunniunneqartartut pillugit aningaasaateqarfimmik 

pineqartunik agguaassisussatut inissinneqartussatut atugassiamik 

aningaasaateqarfiliornissaq anguniarlugu periarfissaasinnaasunik misissuinissamut 

Naalakkersuisut UKA2017mut peqquneqarnissaanik Inatsisartunut aalajangiiffigisatut 

siunnersuut. Misissuininermi ilanngullugu misissorneqassaaq eqqumiitsuliornermut 

isumalioqatigiissitamik pilersitsinissaq qulaani taaneqartunik aningaasaliissutinik 

agguaassinissanik ingerlatsiviusussamik piviusunngortinneqarnissaa 

 

pillugu 

 

Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini kingullermik ilaasortarai: 

 

Inatsisartunut ilaasortaq Peter Olsen, Inuit Ataqatigiit, siulittaasoq 

Inatsisartunut ilaasortaq Nivi Olsen, Demokraatit, siulittaasup tullia 

Inatsisartunut ilaasortaq Vivian Motzfeldt, Siumut 

Inatsisartunut ilaasortaq Ineqi Kielsen, Siumut 

Inatsisartunut ilaasortaq Mimi Karlsen, Inuit Ataqatigiit 

 

UKA2016-imi ulloq 14. oktober 2016-imi siullermeerinninnerup kingorna ataatsimiititaliap 

siunnersuut misissorpaa. 

 

1. Siunnersuutip imarisaa siunertaalu 

Eqqumiitsuliornermut aningaasaateqarfimmik aningaasanik eqqumiitsuliortunut 

agguaassisartussamik pilersitsinissamut periarfissanik misissuinissamut Naalakkersuisut 

peqquneqarnissaat siunnersuummi siunertarineqarpoq. Eqqumiitsuliornermut 

siunnersuisoqatigiinnik, aningaasat agguaanneqartussat suliatigut naliliiffigineqarnissaannik 

isumaginnittussamik pilersitsisinnaaneq misissuinermi tassani misissorneqassaaq. 

Misissuinerup inernera UKA2017-imi Inatsisartunut saqqummiunneqassaaq. 

Eqqumiitsuliornermut aningaasaateqarfimmik pilersitsinissamik Eqqumiitsuliornikkut 

Pinngorartitsisut Ingerlatsisut kissaateqarnerat siunnersuuteqartup siunnersuuteqarnermigut 

ilaatigut anguniarpaa. 

2. Siunnersuutip Inatsisartuni siullermeerneqarnera 

Nunatsinni eqqumiitsuliornerup eqqumiitsuliortullu suliaminnik ingerlatsineranni pitsaasunik 

atugassaqartitsinissap qulakkeerneqarnissaanik kissaat Inatsisartuni amerlanerussuteqartunit 

taperserneqarpoq. Aaqqissuussinerillu pioreersut arlallit eqqumiitsulianut 

eqqumiitsuliortunullu tapiissuteqarnissamik siunertaqartut ikinnerussuteqartunit aamma 

tikkuarneqarput.  

Eqqumiitsuliornermik ingerlatsineq pillugu inatsimmi akuerineqartukkut piginnaatitsissut 

naapertorlugu (UPA2016/163) kulturimut aningaasaliussanik agguaassinermut 

aaqqissuussinerit assigiinngitsut misissuiffiginerat Naalakkersuisunit aallartinneqareersut 

Naalakkersuisut akissuteqaamminni oqaatigaat.  

 

3. Ataatsimiititaliap siunnersuummik suliarinninnera   

Eqqumiitsuliortut soqutigisaqaqatigiiffiat oqaloqatigalugu aaqqissuussinerit assigiinngitsut 

misissuiffiginerat aallartinneqareersoq Naalakkersuisut siunnersuummut akissuteqaamminni 

uppernarsarmassuk ataatsimiititaliamit nuannaarutigineqarpoq. Eqqumiitsuliornermik 

ingerlatsineq pillugu inatsimmi (UPA2016/163) akuerineqartukkut piginnaatitsissut 

naapertorlugu suliaq tamanna ingerlanneqarpoq:  

§ 15. Naalakkersuisut eqqumiitsuliornermik ingerlatsinermut tamatumalu 

saqqummiunneranut tapiissutaannik allaffissornikkut aqutsineq Naalakkersuisut 

tamakkiisumik ilaannakortumilluunniit Namminersorlutik Oqartussat ataanni 

pisortaqarfinnut suliffeqarfinnulluunniit allanut isumagisassanngortissinnaavaat. 

Ilisimasat siunnersuuteqartumik katersorneqartussatut kissaatigineqartut 

Naalakkersuisunit pigineqareernerat ataatsimiititaliamit pitsaasutut isigineqarpoq. 

 

Eqqumiitsuliornermut aningaasaateqarfik aammalu eqqumiitsuliornermut 

siunnersuisoqatigiinnik pilersitsisinnaaneq pillugu siunnersuut una aaqqissuussinerit 

assigiinngitsut Naalakkersuisunit misissorneqartut ilagisinnaavaat. Eqqumiitsuliornermulli 

aningaasaateqarfik/eqqumiitsuliornermut siunnersuisoqatigiinnik pilersitsinissami 

unammilligassaqartoq Naalakkersuisut oqaatigaat: 

”Eqqumiitsuliortut amerlanerit suliffeqartarput eqqumiitsuliornermik 

suliaqartarnermi saniatigut, eqqumiitsuliortullu ataasiakkaaginnaasut 

eqqumiitsuliornerminnik inuussuteqartut inuussutissarsiortutut namminersortutut 

amerlasuutigut eqqumiitsuliornertik ataatsimiittarnernit allatigullu 

allaffissornikkut suliassanit akornusersorneqarumasanngilat.” 

 

Aammattaaq suliami aallartinneqareersumi pissutsit aalajangersimasut Naalakkersuisut 

paasissutissiissutigaat:  

”Aaqqissuussinerit assigiinngitsut isumaliutersuutigineqarput 

aningaasaliissutinik aqutsinermut atatillugu, aaqqissuussinerillu pineqartut 

ingerlaavartumik eqqumiitsuliortut kattuffiinut 

oqaloqatiginnissutigineqartassapput, qularnaarniarlugu aaqqissuussinerup 

imaluunniit aaqqissuussinerit toqqarneqartut pisariaqartitsinermut 

naapertuuttuunissaat. Tassani aamma imaassinnaavoq eqqumiitsuliornermi 

sammivinni assigiinngitsuni pissusissamisuussasoq aqutsinermi periaatsit 

assigiinngitsut atortuutinneqarnissaat. Eqqumiitsuliornermut 

tapiissuteqartarnermik aaqqissuussinerit naleqqussarneqarnerat, immikkut 

ilisimasalinnik agguaassisarnerni peqataatitsisarneq aamma 

pilersinneqarsinnaavoq aningaasaateqarfimmik aaqqissuussineq 

atunngikkaluarlugu.” 

(Ataatsimiititaliap erseqqissagaa) 

 

Eqqumiitsuliornermut aningaasaateqarfiliorneq eqqumiitsuliornermullu 

siunnersuisoqatigiinnik pilersitsineq ”aningaasaliissutinik aqutsinermut atatillugu … 

aaqqissuussinerit assigiinngitsut”-nut ilaatinneqarnersut Naalakkersuisut akissuteqaataanni 

erseqqissumik allassimanngilaq. Taamaalillunilu siunnersuummi matumani misissugassatut 

pineqartut Naalakkersuisut suliaannut ilaanerat inerniliunneqarsinnaanngilaq. Aammattaaq 

aaqqissuussinernut assigiinngitsunut Naalakkersuisunit taaneqartunut siunnersuut una 

killilersuisutut isigineqanngimmat ataatsimiititaliamit erseqqissarneqassaaq.  

 

Aningaasat eqqumiitsuliortut Nunatta Karsianit pissarsiarisartagaasa pingaaruteqarnerat 

ataatsimiititaliamit paasilluarneqarpoq. Nunatsinni pissutsit pissutigalugit eqqumiitsuliortut 

eqqumiitsuliornerinnarmit aningaasatigut inuuniuteqarnissaat – tassalu piffissaq tamakkerlugu 

eqqumiitsuliortuusinnaanerat – ajornarluinnangajappoq. Taamaattumillu nunatsinni 

kultureqarnerup attatiinnarneqarnissaanut eqqumiitsuliornermut aningaasaliuttakkat assut 

pingaaruteqarput.  

Tamanna tunngavigalugu siunnersuut una akuerineqassagaluarpat pissutsit makku 

misissuinermi ilannguteqqullugit Naalakkersuisut ataatsimiititaliamit 

kaammattorneqassapput:  

- Eqqumiitsuliornermut kulturimullu aningaasat eqqarsaatigalugit agguaasseriaatsip 

Kalaallit Nunaanni Timersoqatigiit Kattuffiannit atorneqartup assingata 

atorneqarsinnaaneranut periarfissat misissorneqarnissaat  

- Suliassaqarfimmut aningaasaliussat tamarmiusut aningaasaateqarfimmut ataatsimut 

katersorneqarneranni aningaasaqarnikkut naatsorsuuserisarnikkullu pitsaaqutit 

pitsaanngequtillu nassuiarneqarnissaat 

- Aningaasanik agguaassisarnermi suliamik ilisimasallit eqqumiitsuliortullu 

akuutinneqarnerunissaannut periarfissat misissorneqarnissaat 

- Eqqumiitsuliornermut siunnersuisoqatigiinni/eqqumiitsuliornermut 

aningaasaateqarfimmi peqataanissamut suliamut attuumassuteqarpallaarnermik 

ajornartorsiutaasinnaasut eqqumiitsuliortullu peqataanissamut periarfissaasa 

misissorneqarnissaat. 

4. Siunnersuutip aningaasaqarnikkut kingunerisassai 

Aalajangiiffigisassatut siunnersuutit piviusunngortinneqarneranni aningaasaqarnikkut 

allaffissornikkullu kingunerisassat siunnersuummut tunngavilersuummi 

nassuiaatigineqartassasut Inatsisartut suleriaasianni § 33, imm. 1-imi allassimavoq.  

 

Siunersuutip piviusunngortinneqarnerani aningaasaqarnikkut kingunerisassat siunnersuummi 

tamanna naapertorlugu allaaserineqarsimasut ataatsimiititaliamit maluginiarneqarpoq. 

Taamaalillunilu siunnersuut manna akuerineqassappat tamanna Namminersorlutik 

Oqartussani ukioq naallugu AC-tut sulisorisamut naapertuuttumik 

aningaasartuuteqarfiussasoq siunnersuuteqartoq missingiivoq.  

Tassungali atatillugu ataatsimiititaliamit ilanngullugu oqaatigineqassaaq Naalakkersuisut 

aaqqissuussinernik assigiinngitsunik misissuinermik aallartitsereermata siunnersuut una 

akuerineqassagaluarpat tamatumani aningaasartuutit siunnersuummi oqaatigineqartunit 

annikinnerunissaat ilimagineqartariaqarmat.  

 

 

5. Ataatsimiititaliap inassuteqaatai  

Isumaliutissiissummi allassimasutut oqaaseqaateqarluni ataatsimiititaliap isumaqatigiittup 

siunnersuut akuerineqassasoq inassutigaa. 

Taama oqaaseqarluni isumaliutissiissumilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

 

 

 
 
 

 
 

 
 

 
 

 
Peter Olsen 

Siulittaasoq 

 
 

 
 

 

 

 
 

 
 

 
Nivi Olsen 

Siulittaasup tullia 

 
 

 
Vivian Motzfeldt 

 
 

 
 

 
 

 
 
 

 

 
 

 
 

 
Ineqi Kielsen 

 

 

 

 
 

 
Mimi Karlsen 

 

 


